
Gwylio: Byd Mary Jones

Nerys Siddall dw i a fi ydy rheolwraig Canolfan Byd Mary Jones, yma yn y Bala.  Mae’r ganolfan wedi agor ers Hydref 2014 a bwriad y ganolfan ydy ailadrodd hanas Mary Jones, Thomas Charles a gwaith Cymdeithas y Beibl ar draws y byd.  
Ganwyd Mary Jones yn 1784 yn ferch i wehyddion Jacob a Mary Jones.  Mi gafodd ei magu mewn bwthyn o’r enw Ty’n-y-Ddôl ym mhentre bach Llanfihangel-y-Pennant.  Oeddan nhw’n deulu tlawd iawn ag o’dd tlodi ar gynnydd yng nghefn gwlad Cymru yr adeg hynny, hefyd, felly doedd hi ddim yn fywyd hawdd o gwbl.  Ag yn ychwanegol i hynny, pan o’dd Mary Jones yn bedair oed, mi gollodd ei thad.  Felly, mi o’dd Mary yn arfer, o oed cynnar iawn, yn gorfod helpu o gwmpas y tŷ i helpu ei mam.  Ond er mor galed oedd eu bywyd nhw adeg hynny, un peth oedd yn gadarn oedd eu ffydd nhw, yn enwedig ffydd mam Mary.  Oeddan nhw’n mynd i’r capal ar y Sul, yn selog, ag mi oeddan nhw yn mynychu’r capel yn Cwrt.  O hynny, yn y pregethau hynny, mi oedd Mary Jones yn clywed y Beibl am y tro cynta, ac erbyn o’dd hi’n naw oed mi benderfynodd bod hi am gynilo i brynu beibl ei hun.  O’dd beiblau Cymraeg mor brin a mor ddrud adeg hynny, do’dd na’m posib bod teulu Mari yn medru fforddio i brynu un eu hun heb bod Mari’n cynilo amdano.  Yn 1800, mi oedd Mary Jones bellach yn bymtheg oed, ac wedi cynilo digon o arian i fedru prynu beibl.  Mi oedd hi wedi cyfarfod Thomas Charles o’r blaen – Thomas Charles, wrth gwrs, yn ffigwr amlwg yr adeg hynny, yn weinidog yn ardal y Bala.  Mi oedd o ‘di bod yn giwrat yn ardal Gwlad yr Haf ac wedi symud i’r Bala i briodi ei wraig Sally.  Felly oedd hi’n ymwybodol o Thomas Charles ac yn gwybod bod ‘na feibl ar gael yno.  Felly, mi gerddodd dau ddeg chwech milltir i’r Bala i brynu beibl ganddo.  
Mewn cyfweliad efo Lucy Jones, un o’i chymdogion, mae hi’n ailadrodd hanas ei thaith, ac er bod y daith yn swnio’n hir iawn, dau ddeg chwech milltir, doedd cerddad y pellter yna ddim yn rhywbath anghyfarwydd i bobl yr oes yna.  Mi fyddan nhw wedi gorfod cerddad pellter.  Felly oedd hi’n ymwybodol bod beibl ar gael yn y Bala, a mi gyrhaeddodd y Bala i gael gwybod gan Thomas Charles bod ‘na ddim beiblau ar ôl.  Yn amlwg, o’dd y siom yn enfawr i Mary, ar ôl cynilo am yr holl flynyddoedd a cerddad yr holl filltiroedd.  Ond mi oedd Thomas Charles wedyn yn cynnig rhywle iddi aros ac oherwydd oedd o’n gweld yr angerdd a’r ymroddiad o’dd hi ‘di neud ar gyfer y daith, yn ôl Mary, mi gafodd hi dri beibl gan Thomas Charles.
Mi oedd Thomas Charles yn aelod o gymdeithas crefyddol yn Llundain, ag yn 1802, mi aeth o a’i ffrind, Joseph Tarn, i’r cyfarfod ‘ma i gyflwyno’r syniad o gael beiblau fforddiadwy.  Yn y pwyllgor hwnnw, mi ofynnwyd y cwestiwn, ‘Os i Gymru, pam nad i’r byd?’ ac o hynny, mi ddoth y syniad o greu Cymdeithas y Beibl fasai’n cyfieithu, yn cynhyrchu ac yn dosbarthu beiblau, nid yn unig i Gymru, ond ar draws y byd a fe ffurfiwyd Cymdeithas y Beibl yn 1804, ac erbyn hyn, mae Cymdeithas y Beibl yn gweithio mewn dros cant pedwar deg o wledydd yn hybu’r ac yn cynhyrchu’r beiblau mewn gwahanol ieithoedd.
Mae Thomas Charles yn cael ei gofio yn benna, o bosib, am ffurfio Cymdeithas y Beibl, ond mae’n bwysig cofio hefyd ei gyfraniad o tuag at fyd addysg.  Mi oedd o yn sefydlu ysgolion, oedd o’n mynd o gwmpas gogledd Cymru ac ysgolion Sul yn ogystal, ac mewn… yn yr ysgolion a’r ysgolion Sul hyn oedd pobl fel Mary Jones ac wrth gwrs, o’dd llythrennedd ar lefel isel iawn adeg hynny – oedd pobl yn dod i ddarllan, ac i ddechrau sgwennu hefyd, felly mi oedd y dylanwad hynny ar Mary Jones ac eraill o ran hybu lefelau darllan a llythrennedd yn fawr iawn.
[bookmark: _GoBack]Ychydig wnath Mary Jones sylweddoli, dw i’n siwr, pan oedd hi’n wneud y daith yna i gael y Beibl, i weld Thomas Charles, y dylanwad a’r effaith gafodd y daith yna wedyn.  Bywyd reit cyffredin a gafodd hi wedyn, yn amlwg yn byw mewn ardal dlawd, mi gollodd hi bump o blant, mi oroesodd un a mi a’th y mab yna i’r America.  Mae’r tri beibl, fel o’dd Mari yn dweud bod hi ‘di cael gan Thomas Charles, mae dau wedi goroesi.  Mae un yn cael ei weld yn Prifysgol Caergrawnt ac un yn y Llyfrgell Genedlaethol yn Aberystwyth.  Felly yn sicr, mae’r dylanwad gafodd y daith yna, rhywbath wnath ddigwydd yng Nghymru, wedi cael dylanwad byd-eang.
